Դեկտեմբերի ֆլեշմոբի խնդիրների լուծումներ
Առաջին մակարդակ

1. Ձմեռ պապը իր բոլոր երեք գրքերը նվիրեց թոռնուհուն: Քանի՞ գիրք եղավ թոռնուհու մոտ, եթե մինչ նվեր ստանալը երկու գիրք ավել ուներ, քան Ձմեռ պապը։
Նախ կփորձենք պարզել, թե քանի գիրք ունեին Ձմեռ պապն ու թոռնուհին մինչ նվիրելն ու նվեր ստանալը։ 
Ուշադրություն կդարձնենք խնդրի մանրամասներին՝ այն, որ Ձմեռ պապը իր բոլոր երեք գրքերը նվիրեց, իսկ թոռնուհին  մինչ նվեր ստանալը երկու գիրք ավել ուներ, քան Ձմեռ պապը։ Ըստ այդմ՝ Ձմեռ պապն ուներ 3 գիրք, թոռնուհին՝ 5։ Նվերը ստանալուց հետո թոռնուհու մոտ գրքերի քանակաը դարձավ 8։ 

Արմինե Մովսիսյան

Առաջին խնդիրը բավականին հեշտ էր սովորողներիս համար, քանի որ նման խնդիրներ շատ ենք լուծում: Շատ արագ ասացին, որ թոռնուհին ուներ 2-ով ավելի, այսինքը 5 գիրք և պապի տալուց հետո իր մոտ եղավ 8 գիրք:

Արմինե Գյոնջյան

· կարդալ եւ հասկանալ խնդիրը։
· առանձնացնել պայմանն ու պահանջը
· ուղորդող հարցերի միջոցով փորձել գլխի գցել խնդրի պայմանում թաքնված լուծումը. քանի ՞ գիրք ուներ Ձմեռ պապը(պատ՝ 3 գիրք,  քանի որ իր բոլոր գրքերը նվիրեց) , իսկ քանի՞ գիրք ուներ թոռնուհին նախքան նվեր ստանալը(պատ.՝ 2 գիրք ավել, քան Ձմեռ պապը, 3+2=5 գիրք) ։ 
· հիմա անցնենք պահանջին՝ թոռնուհու մոտ կար 5 գիրք, 3-ն էլ նվեր ստացավ։
· թոռնուհու մոտ եղավ 8 գիրք։
Թամար Մարիմյան
Այս խնդիրը կարելի է խաղի վերածել և խաղալ:Մի սովորող կլինի Ձմեռ պապ և  ես նրան կտամ 3 գիրք: Մեկ այլ սովորող կստանձնի թոռնուհու դերը և կասեմ, որ նա պետք ունենա Ձմեռ պապիկից երկու գիրք ավել, ուրեմն քանի՞ գիրք պետք է նրան տամ: Սովորողը կմտածի, որ եթե Ձմեռ պապը ունի 3 գիրք, իսկ նրա ունեցածը պետք է  երկուսով ավելի լինի , հետևաբար իր մոտ պետք լինի 3 + 2 = 5 գիրք: Երբ Ձմեռ  պապը իր երեք գիրքն  էլ  տա թոռնուհուն, իր ունեցածի հետ կլինի 5+ 3 = 8 գիրք:

Այսպես սովորողները ավելի լավ և հեշտ կըմբռնեն  խնդիրը:
Սիդոնյա Վիրաբյան

Ուշադրություն կդարձնենք խնդրի մանրամասներին՝ այն, որ Ձմեռ պապը իր բոլոր երեք գրքերը նվիրեց, իսկ թոռնուհին  մինչ նվեր ստանալը երկու գիրք ավել ուներ, քան Ձմեռ պապը։ Ըստ այդմ՝ Ձմեռ պապն ուներ 3 գիրք, թոռնուհին՝ 5։ Նվերը ստանալուց հետո թոռնուհու մոտ գրքերի քանակաը դարձավ 8։ 
Արմինե Մովսիսյան

Պատասխան` 8:
2. Բլրի գագաթին 25 ճամբարական կար: Նրանք միաժամանակ 3 տեղանոց սահնակներով պետք է սահեին բլրից: Ամենաքիչը քանի՞ սահնակ պետք է լիներ բլրին:
Ուզում եմ խոսել նաև երկրորդ խնդրի մասին: Այս անգամ սովորողներիս բաժանեցի երեք խմբի /7-8 հոգանոց/ և ասացի պետք է յուրաքանչյուր խումբ խնդիրը լուծի և բացատրի այնպես, որ մեր կրտսեր սովորողները լսեն և կարողանան հասկանալ: Առաջին 

Խմբային աշխատանքի արդյունքում ունեցանք երեք լուծում:

Նախ խմբերը կարդացին խնդիրը, քննարկեցին, ու սկսեցին աշխատել:

Առաջին խումբն ասաց, որ առաջին դասարանին հարմար կլինի խնդիրը լուծել նկարելով և համակարգչով նկարեցին սահնակներ, յուրաքանչյուրի վրա երեք սովորող: Վերջին սահնակի վրա նկարեցին մեկ սովորող :

Երկրորդ խումբն էլ ասաց, որ երեքական գումարելով կբարձրանա մինչև կհասնի 25-ին:  3+3+3+3+3+3+3+3+1 - 9 սահնակ, վերջի սահնակին կնստի մեկ սովորող:

Երրորդ խումբը ասաց, որ պետք է գտնեն թե 25-մեջ քանի՞ 3 կա: Արագ մեկ սովորող հանեցին և 24 բաժանեցին 3-ի: Այսպիսով իմացան, որ 8 սահնակի վրա կնստեն երեք, իսկ 9-րդ սահնակի վրա մեկ սովորող:

Արմինե Գյոնջյան
Խնդիրը կարդալ, հասկանալ: Քննարկել՝ ուշադրություն դարձնելով միաժամանակ պետք է սահեին, և ամենաքիչը քանի՞ սահնակ պետք կլիներ 25 հոգուն ձևակերպումներին: Այստեղ կարևոր է հասկանալը,թե քանի՞ սահնակ պիտի ունենայինք, որ 25-ն էլ միաժամանակ սահելով իջնեին:
Տարբերակ 1
25 սովորող կնկարեինք, հետո երեքական կխմբավորեինք: Կստացվեր 8 հատ 3 հոգանոց խումբ և մեկ հոգի: Անհրաժեշտ կլիներ 8+1=9 սահնակ:
Տարբերակ 2
Եթե դասարանում 25 սովորող լիներ, իրենք կարող էին երեք հոգանոց խմբեր կազմել ու տեսնել, թե քանի սահնակ պետք կլիներ յուրաքանչյուր խմբին:
Տարբերակ 3
25-3-3-3-3-3-3-3-3-1=0 կամ 25:3=8 (1 մնացորդ)

Անահիտ Հարությունյան

Խնդիրը կարդալուց հետո սովորողներից մեկը առաջարկեց իր լուծման եղանակը։ Նա ընդհանուր թվից սկսեց երեքական հետ գնալ, ճամբարականներին երեքական տեղավորեց սահնակներին և տեսավ, որ մի ճամբարական մնաց մենակ։ Արդյունքում ստացավ ինը սահնակ։

25-3=22

22-3=19

19-3=16

16-3=13

13-3=10

10-3=7

7-3=4

4-3=1

8+1=9

Մյուս սովորողը ներկայացրեց իր տարբերակը, սկսեց երեքական գումարել։ Արդյունքում պարզվեց, որ  24 ճամբարականին անհրաժեշտ է ութ հատ սահնակ և մի ճաբարական էլ մնում է առանց սահնակի։ Պարզ է, որ անհրաժեշտ է 9 սահնակ։ 3+3+3+3+3+3+3+3+1=25

Սովորողներիցս մեկն էլ արագ նկարեց մի ուղանկյուն և վրան երեք գրեց, հետո ավելացրեց ուղանկյունները, այդպես լուծեց խնդիրը։

Լուսինե Պետրոսյան

Պատասխան՝ 9:
3. Արմենը գրպանում միայն 50 և 100 դրամանոց մետաղադրամներ ուներ: Փուչիկ գնելու համար նա պետք է 100 դրամ վճարեր: Առանց նայելու՝ ամենաքիչը քանի՞ մետաղադրամ պետք է Արմենը գրպանից հաներ մեկ փուչիկ գնելու համար: 

Խնդիրը լուծելու համար կվերցնենք մետաղադրամներ՝ 50 և 100 դրամանոց։ Յուրաքանչյուր սովորող կկատարի խնդրի պահանջը՝ կփորձի գրպանից առանց նայելու  հանել մետադրամները։ Սովորողները կտեսնեն, որ մեկը հանելու դեպքում կարող է լինել 50 դրամ, որով չեն կարողանա վճարել։ Երկու մետաղադրամի դեպքում կքննարկենք հնարավոր է երեք տարբերակները՝
1) առաջին դեպքում կարող է լինել երկու 50 դրամանոց, որով կկարողանան վճարել
2) երկրորդ դեպքում կարող են հանել մեկ հատ 50 դրամանոց և մեկ հատ 100 դրամանոց, 50֊ ը կարող են հետ դնել և 100֊ ով վճարել։
3) Երկու մետաղադրամ հանելիս վերջին հնարավոր տարբերակը երկու հատ 100 դրամանոց մետաղադրամն է, երբ մեկով կվճարեն և մյուսը հետ կդնեն։
Այսպիսով կտեսնենք, որ վճարելու համար  պետք է հանել առնվազն երկու մետաղադրամ ։
Անահիտ Մելքոնյան

Խնդիրը  կարդալուց հետո, սկսեցինք քննարկել, թե առանց նայելու՝ ամենաքիչը քանի՞ մետաղադրամ պետք է Արմենը գրպանից հանի  մեկ 100 դրամանոց փուչիկ գնելու համար, եթե ունի 50 և 100 դրամանոց մետաղադրամներ։ Սովորողներից մեկն ասաց, որ եթե մեկ հատ մետաղադրամ հանի հնարավոր է 100 դրամանոց լինի, հնարավոր է նաև, որ 50 դրամանոց լինի, եթե 50 դրամանոց լինի, Արմենը չի կարող փուչիկ գնել։ Եթե Արմենը գրպանից  երկու մետաղադրամ հանի․
 1. Հնարավոր է երկու մեդաղադրամն էլ 50 դրամանոց լինել, այս դեպքում Արմենը կարող է գնել 100 դրամանոց փուչիկ։
 2. Հնարավոր է մետաղադրամներից մեկը լինի 50 դրամանոց, մյուսը` 100, այս դեպքում էլ կարող է գնել 100 դրամանոց փուչիկ
3. Հնարավոր է երկու մետաղադրամն էլ լինեն 100 դրամանոց, այս դեպքում էլ Արմենը կարող է գնել փուչիկը:
Մերի Գրիգորյան

Կարդացինք խնդիրը, նախադասություն առ նախադասություն և փորձեցինք հասկանալ խնդրի պայմանն ու պահանջը: Քանի որ փուչիկը արժեր 100 դրամ, ապա սկսեցինք քննարկել 100դրամը քանի 50 դրամն է: Երեխաները բոլորն էլ բացականչեցին երկու՝  հստակ գիտեին: Ուրեմն առանց նայելու քանի՞ մետաղադրամ պետք է հանի Արմենը, որպեսզի մեկ փուչիկ գնի: Նորից բացականչեցին երկու: Հարց տվեցի, իսկ ինչո՞ւ մեկ մետաղադրամ  չենք կարող հանել. Պատասխանեցին, որ 50 դրամանոց դուրս կգա: Այսինքն մեկ մետաղադրամի  հանելը բացառեցինք, քանի որ կար 50 դրամանոցներ և այն չի բավականացնի գնել փուչիկ:

 Ինձ մոտ կար կոպեկներ 50 և 100 դրամանոցներ: Սկսեցինք իրական լուծել խնդիրը՝ կոպեկները հանել գրպանից:

 Առաջին դեպք՝
դուրս եկավ 50 և 100 դրամանոցներ: Այսինքն եղավ, որ երկու մետաղադրամի դեպքում հաստատ կբավականացնի, որպեսզի Արմենը գնի փուչիկ:

Երկրորդ դեպք՝

դուրս եկավ 50 և 50 դրամանոցներ: 50 + 50=100 Այսինքն երկու մետաղադրամի դեպքում կբավականացնի գումարը, որպեսզի Արմենը գնի փուչիկ: 

Երրորդ դեպք՝

այս անգամ դուրս եկավ երկու 100 դրամանոց, որը կբավականացնի փուչիկ գնելու համար: Նույնիսկ երեխաներից ասացին, որ երկու փուչիկ կգնի:

Վարսիկ Աթոյան

Պատասխան` 2:

4. Ամանորյա միջոցառման ժամանակ տարեգաթան կիսեցին, հետո յուրաքանչյուր կտորը բաժանեցին 2 մասի: Ստացված ամեն մի մասը բաժանեցին 3 կտորի: Երբ յուրաքանչյուր երեխա մեկ կտոր վերցրեց, երկու կտոր ավելացավ: Քանի՞ երեխա էր մասնակցում միջոցառմանը: 

Գաթան՝ պատկերացրեցինք որպես շրջան և ըստ խնդրի պայմանի քայլ առ քայլ սկսեցինք կտրել: 

Առաջին քայլ՝ գաթան ստացվեց 2 կտոր, 2-րդ քայլ՝ 4կտոր, 3-րդ քայլ՝ 12 կտոր: 4-րդ քայլ՝ երբ յուրաքանչյուր երեխա վերցրեց 1 կտոր, մնաց 2 կտոր: 

12-2=10

Սովորողների հետ շրջան գծեցինք և հերթով սկսեցինք խնդրի պայմանները ընթերցել և շրջանը ըստ այդ պայմանների բաժանել մասերի։
Արդյունքում ստացվեց տասներկու կտոր գաթա և տաս սովորող։
Տաթև Թամազյան
Սովորողներին կբաժանեմ գունավոր  թղթեր:Այն կբաժանենք 2 մասի, այդ 2 մասից յուրաքանչյուրը կբաժանենք ևս 2 մասի:Սովորողները կհաշվեն և կտեսնեն, որ իրենց մոտ ստացվեց 4 կտոր թուղթ:Այնուհետև  կշարունակենք և 4 կտոր թղթերից յուրաքանչյուրը կբաժանենք 3 մասի, այդպես կհաշվենք և կտեսնենք, որ ունենք 12 կտոր թուղթ:Այս ամենից կառանձնացնենք այն երկու ավելացած  կտորները և կստանանք 10 կտոր թուղթ:Այսինքն միջոցառմանը մասնակցում էին 10 սովորող, որոնք համտեսել էին տարեգաթայից:

Սրբուհի Ներսիսյան

Խնդիրը սովորողների հետ կնկարենք Paint նկարչական ծրագրով: 

Քայլերի ընթացքը.

կօգտագործենք paint նկարչական ծրագրի գործիքները՝ երկրաչափական պատկերները և գունապնակը:

Կգծենք շրջան, մեջտեղից հավասար կբաժանենք երկու մասի: 

Առաջին մասը կներկենք կարմիր գույնով և կբաժանենք երկու մասի, ստացված մասերն էլ կրկին կբաժանենք երեք մասի, կստացվի վեց կարմիր կտոր, երկրորդ կեսը կներկենք դեղին գույնով և նույնպես կբաժանենք սկզբում երկու մասի, հետո՝ երեքի: Կունենանք վեց դեղին կտոր:

Գաթայի կարմիր և դեղին կտորների թիվը  միասին կստացվի 12:   6+6=12

12 կտորներից կառանձնացնենք ավելացած  /չկերած/ 2 կտորը, կմնա 10 կտոր: 12-2=10 

Արդեն գիտենք, որ յուրքանչյուր երեխա վերցրել է մեկ կտոր: Հասկանալի է, որ Ամանորի միջոցառմանը մասնակցում է 10 երեխա:  

Հասմիկ Ղազարյան

Պատասխան` 10:

5. 2020 թ.-ի Ձմեռ պապը հարյուր տարի հետո տոնելու է իր չորսհարյուրամյակը: Քանի՞ տարի առաջ է ծնվել Ձմեռ պապը: 

Սովորողների հետ քննարկեցինք խնդիրը, եթե 100 տարի հետո Ձմեռ պապիկը պետք է լինի 400 տարեկան, պարզեցինք որ 2020 թվականին պապիկը 300 տարեկան է, այսինքն` ծնվել է 300 տարի առաջ։ 

Քննարկեցինք նաև երկրորդ տարբերակը։ 

Սովորողների հետ կարդացինք խնդիրը, քննարկեցինք, վերհիշեցինք ` նախ տարին քանի ամիս և օր ունի, դարը քանի տարի ունի։ Պարզեցինք, որ 1 դարը 100 տարի է։ Այսինքն 1դար հետո` 2120 թվականին  Ձմեռ պապիկը կլինի 400 տարեկան։ Որպեսզի պարզենք քանի տարի առաջ է ծնվել Ձմեռ պապիկը, նախ 2120- ից հանեցինք 400, ստացանք 1720։  2020-ից էլ հանեցինք 1720, ստացանք 300, 300 տարի առաջ է ծնվել Ձմեռ պապիկը։
Մարգարիտ Հովնանյան

Ֆլեշմոբի առաջին մակարդկի հինգերորդ խնդրի պատասխանն է՝  Ձմեռ պապը ծնվել է 300 տարի առաջ, բայց այս խնդիրը սովորողների հետ քննարկելիս կարող ենք փոքր թվերի հետ գործ ունենալ, օր՝. 100-ի փոխարեն՝10 տարի, կտոնի 400-ամյակի փոխարեն՝ 40-ամյակը։ Փոքր թվերի գործածության դեպքում սովորողը ավելի լավ կպատկերացնի և խնդրի պատասխանը ավելի արագ գտնի։
Լուսինե Բարխուդարյան
2020 թ.-ի Ձմեռ պապը հարյուր տարի հետո տոնելու է իր չորսհարյուրամյակը: Քանի՞ տարի առաջ է ծնվել Ձմեռ պապը:
Նախ միասին կքննարկենք, որ 2020 թվական դա խնդրի լուծման մեջ այդքան էլ կարևոր դեր չունեցող թիվ է։/ կարող է  լինել նաև 2021, 2019 և այլն/ 
Քանի որ 2020 թվականի Ձմեռ պապը  100 տարի հետո տոնելու է իր չորսհարյուրամյակը, նախ կճշտենք թե 2020 -ին քանի տարեկան է նա։
400 - 100 =300

Հետևաբար Ձմեռ պապը ծնվել է 300 տարի առաջ։ 
Աշխեն Թադևոսյան

400-ից կհանենք 100, այսինքն՝ Ձմեռ պապը ծնվել է 300 տարի առաջ։

Լիլիթ Սահակյան

Պատասխան` 300:
6. Ձմեռ պապիկը Կարինեին, Գոհարին և Անուշին, ըստ իրենց ցանկության, նվիրեց մեկական խաղալիք՝ արջուկ, փղիկ և նապաստակ: Հայտնի էր, որ Կարինեն նապաստակով չէր խաղում, իսկ Անուշը չէր խաղում ո՛չ նապաստակով, ո՛չ արջուկով: Ի՞նչ խաղալիք ստացավ Գոհարը:

Մենք խնդիրը խաղացրինք։ Սովորողները տանից բերեցին իրենց խաղալիք արջուկը, փղիկը, նապաստակը։ Պատրաստեցինք ցուցանակներ՝ Կարինե, Գոհար և Անուշ անուններով։ Երեք աղջիկ ընտրեցինք, յուրաքանչյուրը մի ցուցանակ վերցրեց։ 

Քանի որ Անուշը ո՛չ նապաստակով էր խաղում, ո՛չ էլ արջուկով, մնաց միայն փղիկը։ Անուշը վերցրեց փղիկ խաղալիքը։ 

Կարինեն նապաստակով չէր խաղում, փղիկով էլ խաղում էր Անուշը, ապա Կարինեն խաղում էր արջուկով։ Կարինեն վերցրեց արջուկ խաղալիքը։

Պարզ էր, որ Գոհարն էլ՝ նապաստակը։

Աղյուսակ գծեցինք։

	
	արջուկ
	փղիկ
	նապաստակ

	Կարինե
	1
	
	0

	Գոհար
	
	
	1

	Անուշ
	0
	1
	0


Ըստ խնդրի, Կարինեն նապաստակով չէր խաղում։ Համապատասխան սյունակում նշում արեցինք։ 

Անուշը չէր խաղում ո՛չ նապաստակով, ո՛չ արջուկով, այսինքն խաղում էր փղիկով։ Աղյուսակում նշեցինք։ 

Այսպիսով,

Անուշը խաղում էր փղիկով

Կարինեն խաղում էր արջուկով

Գոհարն էլ խաղում էր նապաստակով։

Կարինե Մամիկոնյան

Սովորողների հետ կքննարկենք Ամանորը:Կխոսենք Ձմեռ պապիկի մասին:

Խնդիրը կկարդանք և կսկսենք քննարկել: 

Խնդիրը կքննարկենք բացառման մեթոդով:

Եթե Կարինեն չէր խաղում նապաստակով,ուրեմն կխաղա արջուկով կամ փղիկով,իսկ Անուշը չի խաղում,ոչ նապաստակով,ոչ արջուկով,ապա կխաղա փղիկով,հետևաբար Կարինեն էլ կխաղա արջուկով,իսկ Գոհարին բաժին կհասնի նապաստակը:

 Տիար Գևորգ իրականում խնդիրն ընթերցելուց հետո սովորողներն անմիջապես պատասխանեցին, քննարկում չի եղել:

Լուսինե Հակոբյան

Խնդիրը  կարդալուց հետո սկսեցինք քննարկել այն: Հաշվեցինք խնդրի «հերոսներին», նվերները և սկսեցինք տրամաբանել: Երեխաները նկատեցին, որ իրենց շատ օգնեց խնդրի «Անուշը չէր խաղում ո՛չ նապաստակով, ո՛չ արջուկով» հատվածը: Եթե Անուշը չէր խաղում ո՛չ նապաստակով, ո՛չ արջուկով, հետևաբար բացառեցինք նապաստակն ու արջուկը: Ստացվեց, որ Անուշի նվերը փղիկն էր: Եթե Կարինեն չէր խաղում նապաստակով, հետևաբար Կարինեն ստացել էր արջուկը: Վերջում մնում է նապաստակը: Ուրեմն Գոհարը ստացել է նապաստակ:

Ծաղիկ Գասպարյան
Այս խնդիրը,  ինչպես և մնացած խնդիրներն առաջին դասարանում կլուծենք նկարելով: Սկզբում կկարդամ խնդրի պայմանը  և  կնկարենք երեք աղջիկներին՝ Կարինեին, Գոհարիկին և Անուշին, իսկ հետո նվեր-խաղալիքները՝ արջուկը, փղիկը և նապաստակը: Որից հետո կկարդամ խնդրի պահանջը, որտեղ հայտնի էր, որ Կարինեն նապաստակով չէր խաղում, իսկ Անուշը չէր խաղում ո՛չ նապաստակով, ո՛չ արջուկով: Յուրաքանչյուր աղջկա համար կծածկենք այն խաղալիքները, որոնցով նա չէր խաղում և դրանով կպարզենք, թե որ խաղալիքով էր նա խաղում, որից հետո արդեն հայտնի դարձած խաղալիքը գծով  կմիացնենք տվյալ աղջկան: Արդյունքում կստանանք, որ Կարինեն խաղում էր արջուկով, Անուշը՝ փղիկով, իսկ Գոհարիկը՝ նապաստակով: Այսինքն Գոհարիկը նվեր-խաղալիք ստացավ նապաստակը:
Արմինե Մնացականյան
Պատասխան` նապաստակով:
7. Ամանորյա առաջին ներկայացումը թատրոնում դեկտեմբերի 25-ին է, վերջին ներկայացումը` հունվարի 7-ին: Ամեն օր մեկ ներկայացում է լինելու: Քանի՞ ներկայացում է լինելու: 

Խնդրի լուծման համար օգտվել ենք օրացույցից, բոլորի համարարգչի ներքևի մասում ունենք օրացույց, նաև՝ այս ամիս պատրաստել էինք ինքնաշեն Ամանորյա օրացույց և այդկերպ հաշվեցինք։
Սկզբից սովորողների հետ հասկացանք, որ ոչ աշխատանքային օրերին ևս կա ներկայացում և հաշվելով պարզեցինք, որ կցուցադրվի 14 ներկայացում։
Ազնիվ Մանուկյան

Եթե ամեն օր լինելու է ընհամենը մեկ ներկայացում, նշանակում է, որ դեկտեմբերի 25-ից սկսած մեկական հաշվենք տեսնելու համար` քանի ներկայացում կստացվի մինչև հունվարի 7-ը: Հաշվելու արդյունքում կունենանք 14 ներկայացում:

Տաթև Սահակյան

Մենք ֆլեշմոբը քննարկել ենք դասարանում, սովորողներին հարցրեցի, թե ինչպես կլուծեն խնդիրը: Քանի որ արդեն սովորել էինք օգտվել օրացույցից, մի քանիսը արագ իրենց համակարգչի օրացույցով հաշվեցին և ստացան պատասխանը ու ասացին, որ շատ հեշտ խնդիր էր: Ես էլ առաջարկեցի հետաքրքրացնել խնդիրը. աղյուսակ գծել, դեկտեմբերի և հունվարի օրացույցը լրացնել աղյուսակում: Օրացույցը գծեցին, այդպես էլ հաշվեցին:

Լուսինե Գասպարյան

Քանի որ սովորողներս փոքր են, ապա կարող ենք բացել օրացույցը ու միասին հաշվել։  Դեկտեմբերը 31 օր ունի, ուրեմն դեկտեմբերի 25-ից 31-ը կլինի 7, քանակը  կհաշվենք բանավոր։ Իսկ հունվարի 1-ից 7-ը կլինի 7։
Ընդհանուր 7+7=14

Լենա Վարդանյան

Պատասխան` 14:
8. Տոնածառի խաղալիք գնելիս Լևոնը երկու անգամ ավելի շատ գումար ծախսեց, քան Գագիկը: Որքա՞ն գումար ծախսեց տղաներից յուրաքանչյուրը, եթե Գագիկը Լևոնից 1500 դրամով քիչ ծախսեց: 

Սկզբում ուշադրություն ենք դարձնում «Գագիկը Լևոնից 1500 դրամով քիչ ծախսեց» հատվածին: Եթե Գագիկը Լևոնից քիչ ծախսեց, ուրեմն Լևոնը Գագիկից շատ ծախսեց (Ես միշտ այդ կապը ցույց եմ տալիս):

Հետո նկարեցինք՝
Լևոն _____________ _________________ 
Գագիկ ____________

«Երկու անգամ ավելի շատ» մասը հասկանալու համար պարզաբանում ենք, որ եթե Գագիկն ունի մի բան, ուրեմն Լևոնն ունի այդ նույն բանից 2 հատ (տարբեր թվերով օրինակներ լուծեցինք):
Հիմա Լևոնը որքանո՞վ շատ ուներ, նշում ենք այդ հատվածն ու գրում՝ որքանով էր շատ՝ 1500 դրամով: Եթե մի բանից 2 հատ ունի Լևոնը ու մի մասը 1500 է, ուրեմն մյուս մասն էլ է 1500: Միասին ստացվեց՝ 3000:
Հիմա Գագիկի ունեցածին անցնենք: 
Գագիկը Լևոնից 1500-ով քիչ ուներ, 3000-1500=1500:

Լուսինե Պետրոսյան Գ.


Նախ և առաջ սկսում ենք առանձնացնել խնդրի պայմանները պահանջից: Պարզ է դառնում, որ մենք գիտենք, որ`

· Լևոնը ավելի շատ գումար է ծախսել, քան Գագիկը: Գագիկը ավելի քիչ է ծախսել, քան Լևոնը:

· Լևոնը 2 անգամ շատ է ծախսել Գագիկից: Գագիկը 2 անգամ քիչ է ծախսել Լևոնից:

· Գագիկը 1500 դրամով քիչ է ծախսել Լևոնից:Լևոնը 1500 դրամով շատ է ծախսել Գագիկից:

Պահանջվում է գտնել, թե տղաներից յուրաքանչյուրը որքան գումար են ծախսել:

Խնդիրն առավել ակնառու երևում է գծագրերի վրա: 

Լևոնի և Գագիկի անունների կողքին կգծենք հատվածներ: Լևոնի հատվածը 2 անգամ ավելի երկար կլինի Գագիկի հատվածից: Սովորողների ուշադրությունը կսևեռենք հաջորդ պայմանին, որ Գագիկը 1500 դրամով քիչ է ծախսել: Դժվար չէ նկատել, որ այդ 1500-ը հենց այն հատվածն է, որն ավել ենք գծել Լևոնի անվան դիմաց: Հատվածները քանի որ հավասարաչափ են, ապա բավական է, որ 1500 * 2 = 3000, գործողության միջոցով գտնենք Լևոնի ծախսած գումարի չափը: Քանի որ Գագիկը ծախսել էր 2 անգամ քիչ, ապա պետք է 3000:2=1500:

Մոնիկա Տոնոյան

Խնդիրը լուծենք մասերով։ Ըստ խնդրի պայմանի Լևոնը ծախսեց 2 մաս, Գագիկը՝ 1 մաս: Երբ Լևոնի ծախսած գումարից հանենք Գագիկի ծախսած գումարը կստանանք 1500 դրամ, այսինքը 1 մասը 1500 դրամ, քանի որ Լևոնը ուներ 2 մաս ուրեմն նրա գումարը կլինի 3000 դրամ, իսկ Գագիկի գումարը 1500 դրամ:

Սաթենիկ Սիմոնյան
Քանի որ դասարանում մեծ քանակությամբ տոնածառի խաղալիքներ ունեինք, դրանք դրեցինք վաճառքի։ Գունավոր թղթերից պայմանական գումարներ պատրաստեցինք ու  լուծեցինք մասերով։ Սովորողներից մեկը՝  Նարեկը, ծախսեց 2 մաս, Գագիկը՝ 1 մաս: Երբ Նարեկի ծախսած գումարից հանեցինք Գագիկի ծախսած գումարը, ստացանք 1500 դրամ, այսինքն 1 մասը ՝ 1500 դրամ։ Քանի որ Նարեկն ուներ 2 մաս, ուրեմն նրա գումարը եղավ 3000 դրամ, իսկ Գագիկի գումարը՝ 1500 դրամ:
Լիանա Ռոզիկյան

Պաևզության համա համարենք, որ Գագիկը իր ծախսած փողով գնել է մի գնդիկ: Լևոնը, որ երկու անգամ ավելի շատ փող էր ծախսել հնած կլինի 2 գնդիկ: Ստացվեց, որ Լևոնը մի գնդիկ ավելի է գնել և 1500 դրամ ավելի է ծախսել: Այսինքն, մի գնդիկի գինը 1500 դրամ է: Գագիկը գնել էր մեկ գնդիկ, ուրեմն ծախսել էր 1500 դրամ: Լևոնը ծախսել էր 3000 դրամ:

Գևորգ Հակոբյան 

Պատասխան՝ Գագիկ` 1500 դրամ, Լևոն` 3000 դրամ:

9. Տոնածառի լույսերի շղթայի լամպերը գունավորված են դեղին, կանաչ, կարմիր, կապույտ հերթականությամբ։ Ի՞նչ գույնի է 52-րդ լամպը:

Նախ կարդացինք, հասկացանք խնդիրը,վերհիշեցինք զույգ, կենտ, նախորդ, հաջորդ թվերը։ Այստեղ նշեցինք, որ 52-ը զույգ թիվ է։ Հետո երեխաները  Paint-ով գիծ գծեցին և սկսեցին ըստ խնդրի՝ հերթականությամբ գույները նշել։ Այնուհետև ես ասացի, որ էդպես շատ հեշտ է, հիմա էլ փորձենք բանավոր հաշվել, գտնենք մի օրինաչափություն, որով կկարողանանք գտնել պատասխանը։ Էստեղ էլ մտածեցինք և  քանի որ լույսերը չորս գույներով էին, որոշեցինք հաշվելով  4 ական  բարձրանալ մինչև 52-ը (4-ը՝ կապույտ, 8-ը՝ կապույտ, 12-ը՝ էլի կապույտ, 16-ը՝ էլի կապույտ, 20-ը ՝ կապույտ ու էդպես հասանք 52-ին և հասկացանք, որ 52-ը՝ կապույտ է։)  
Եվ  երբ ես ասացի, իսկ եթե հաշվեինք ու տեսնեինք, որ 53-ն է կապույտ լինում, ինչպե՞ս կիմանայինք, էստեղ մեր տղաներից մեկն  ասաց, որ եթե 53 –ը կապույտ լիներ, մենք մեկ հատ հետ կգնայինք ու կհասկանայինք, որ նախորդ գույնն է 52-րդը, այսինքն՝ կարմիր․․․ ու նույնը , եթե 51-ը լիներ կապույտ, ուրեմն մեկ հատ առաջ կհաշվեինք, ու կլիներ դեղին․․․)։ 
Պատասխանը գտնելուց հետո, որոշեցինք նաև այլ թվերով էլ խաղալ և  հաշվելով բարձրանալ (3 ական, 5 ական, 7 ական և այլն)։  
Քրիստինե Հովսեփյան

Սովորողների հետ կնկարենք խնդիրը։Մենք գիտենք, որ խաղալիքները 4 գույնի են՝ առաջին խաղալիքը դեղին է, երկրորդը՝ կանաչ, երրորդը կարմիր, չորրորդը՝ կապույտ։ Քանի որ մեզ հարկավոր է պարզել, թե ի՞նչ գույն ունի 52֊րդ լամպը,ապա 52֊ը կբաժանենք 4֊ի`52։4=13 Հետևաբար 4֊րդ խաղալիքի գույնն ունի 52֊րդ խաղալիքը՝ կապույտ։

Հռիփսիմե Առաքելյան

Աղյուսակ կգծենք, հերթով ըստ գույների, թվերը կգրենք, բայց առաջին երկու շարքի թվերը միասին գրելուց հետո կթողնեմ, որ իրենք շարունակեն մինչև 52-րդ լամպին հասնելը`
· Դեղին - 1, 5, ..., 49, 
· Կանաչ - 2, 6, ..., 50
· Կարմիր - 3, 7, ..., 51

· Կապույտ - 4, 8, ..., 52
Պատասխանը հնչեցնելուց հետո ուշադրություն կհրավիրեմ նաև օրինաչափության վրա։
· Շարքում եղած թվերը քանիսո՞վ են իրարից տարբերվում։
· Ո՞ր շարքերում են միայն զույգ թվեր։
· Ո՛ր շարքերում եմ միայն կենտ թվեր։
· Ո՞ր գույները չեն կարող լինել։
Մանուշակ Աբրահամյան

 Պատասխան` կապույտ:
10. Ի՞նչ թիվ է թաքնված հարցականի փոխարեն:


Հարցականի փոխարեն գրված թիվը գտնելու համար  սովորողները հերթով նայելով բոլոր հավասարումներին, կնկատեն, որ 2-րդ հավասարման  մեջ 2  միանման  եղջերուների   գումարը 14 է, ուրեմն 1 եղջերուն  7 է, քանի որ 7+7=14 (երկու գումարելիններն էլ պետք է լինեն նույն թիվը):
Այսպիսով՝ եղջերու  պատկերի տակ թաքնված է 7 թիվը։
Այժմ նայենք, թե բացի 2-րդ հավասարումից, որ հավասարման մեջ կա եղջերու։  Սովորողները կնկատեն, որ դա 3-րդ հավասարումն է։

Իմանալով, որ եղջերու  պատկերի տակ թաքնված է 7 թիվը,  3-րդ հավասարման մեջ եղջերուի փոխարեն կտեղադրենք  7։     
 Այժմ    կմտածենք, թե 7-ից ինչ թիվ պետք է հանենք, որ ստանանք 6: 
Քանի որ 7-1= 6, ուրեմն կպարզենք, որ տոնածառի խաղալիքի տակ թաքնված թիվը 1-ն է:
Այժմ նայենք, թե բացի 3-րդ հավասարումից, որ հավասարման մեջ կա տոնածառի խաղալիք ։  Սովորողները կնկատեն, որ դա   1-ին հավասարումն է։

Իմանալով, որ տոնածառի խաղալիքի փոխարեն թաքնված թիվը 1-ն է, 1-ին հավասարման մեջ տոնածառի խաղալիքի փոխարեն տեղադրենք 1։ Այժմ մտածենք, թե որ թվին գումարենք 1, որպեսզի արդյունքում  ստանանք 10:
Քանի որ 9+1 = 10, ուրեմն  կպարզենք, որ ձնեմարդուկի փոխարեն թաքնված թիվը 9 է:
Այժմ նայենք, թե բացի 1-ին հավասարումից, որ հավասարման մեջ կա ձնեմարդուկ։  Սովորողները կնկատեն, որ դա   4-րդ հավասարումն է։

4-րդ  հավասարման  մեջ  ձնեմարդուկի փոխարեն տեղադրենք 9։ Այժմ մտածենք, թե որ թվին գումարենք 9, որպեսզի արդյունքում  ստանանք 14:
Քանի որ  9 + 5 = 14, ուրեմն կպարզենք, որ Ձմեռ պապիկի տակ թաքնված թիվը 5-ն է:
Այսինքն հարցականի փոխարեն պետք է լինի 5:

Մարիամ Խաչատրյան

Նախ սովորողները համակարգչով նայեցին, ծանոթացան նկար-պատկերին։ Այնուհետև առաջադրանքը նկարեցին իրենց ալբոմներում, որից հետո սկսեցինք քննարկել: Նկատեցինք և հիշեցինք, որ նույն/կրկնվող պատկերի մոտ թաքնված է նույն թիվը:  
Առաջինը հաշվեցինք եղջերու+եղջերու=14, պատկերների վերևում գրեցինք 7 և հաշվեցինք 7+7=14, գտանք եղջերուի թիվը՝ 7: 
Քանի որ հայտնի էր եղջերուի թիվը՝ 7, հաջորդը հաշվեցինք եղջերու-խաղալիք=6: 
7-ը գրեցինք եղջերուի վերևում և 7-ից հանեցինք 6, գտանք անհայտ հանելին՝ 1 /7-6=1բանավոր/, գտանք խաղալիքի թիվը՝ 1, նկարի վերևում գրեցինք 1: 
Քանի որ հայտնի էր խաղալիքի թիվը՝ 1, հաջորդը հաշվեցինք ձնեմարդ+խաղալիք=10: 
1-ը գրեցինք խաղալիքի վերևում և 10-ից հանեցինք 1, գտանք անհայտ գումարելին՝ 9 /10-1=9բանավոր/, գտանք ձնեմարդու թիվը՝ 9, նկարի վերևում գրեցինք 9: 
Քանի որ հայտնի էր ձնեմարդու թիվը՝ 9, հաջորդը հաշվեցինք ձնեմարդ+Ձմեռ պապ=14: 
9-ը գրեցինք ձնեմարդու վերևում և 14-ից հանեցինք 9, գտանք անհայտ գումարելին /14-9=5բանավոր/, գտանք Ձմեռ պապու թիվը՝ 5, նկարի վերևում գրեցինք 5: 
Ստացանք, որ Ձմեռ պապու մոտ՝ հարցականի փոխարեն, թաքնված է 5: 

Նելի Թովմասյան
Պատասխան` 5:

